
	సీ.	
మన్ననారులకు నాత్మజుల మిర్వుర మని

        చెలువంబుచేతను గెలిచె ననియు

జ్ఞాతిత్వవైరముల్ ఖ్యాతిచే మదిఁ బూని

        విజయరాఘవమహీవిభుని గెల్వ

నిది వేళ తన కని యిచ్చ నుప్పొంగుచు

        [1]రసదాడి సింగాణిరౌతు వేగ

చిలుకతేజీ నెక్కి చికిలిచేసినయట్టి

        కలువసేజాఁ బూని ఘనతమీర



	 







	తే.	
నంచబలగము వెనువెంట నంటిరాఁగ

గండుగోయిల లిరువంకఁ గదిసి కొలువ

నళులబారులు ముందఱ నమరి నడువ

మలయపవనుండు దళకర్తమాడ్కిఁ జెలఁగ.

	క.	
దుముకింపుచుఁ దనతేజీ

దుముదారుగ వచ్చి మిగుల దురుసగు వింటన్

భ్రమరముల నారిఁ గూర్పుచుఁ

గొమరుగ విరిగోల లేసి కోయని యార్చెన్.

	క.	
ఈవిధమున మరుఁడు ధనుః

ప్రావీణ్యముఁ జూప విజయరాఘవవిభుఁడున్

ఠీవినిఁ దనముందఱఁ జెలి

భావము గనుపట్టినట్లుఁ బఱఁగన్ గలఁకన్.

	సీ.	
తరుణిరో! నీవు నాదగ్గఱ రమ్మని

        కౌఁగిలింపఁగఁ జేరుఁ గాక హెచ్చ

జక్కెరబొమ్మరో! మొక్కేను నీకని

        ముద్దుబెట్టఁగ నెంచు ముచ్చ టలరఁ

జానరో! పయ్యదఁ జక్కఁ జేర్చెద నని

        బటువుగుబ్బలఁ గేలఁ బట్టఁ దివురు

వెలఁదిరో! పుక్కిటివిడె మిమ్ము తనకని

        వేగఁ జెక్కిలి నొక్క వేడ్కఁ దలఁచుఁ



	 



	↑ పరదాడి, క. రసదాడి

		 ఈ పేజీలో చివరి మార్పు 5 ఫిబ్రవరి 2021న 00:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.

